
Uunga siunnersuut:  

 

Inuussutissanik inuussutissarsiutigalugu passussineq pillugu Namminersorlutik 

Oqartussat nalunaarutaat 

 

Inuussutissat pillugit Inatsisartut inatsisaanni nr. 24, 28. november 2019-imeersumi § 25, 27, 

28, 29, 31, 35, 49, imm. 2 aamma 3 naapertorlugit aalajangersarneqarpoq:  

   

 

Atuuffissaa nassuiaatillu 

 

  § 1.  Nalunaarummi matumani pineqarput nunatsinni niuerfinnut inuussutissanik 

inuussutissarsiutigalugu passussinermut tunngasut. 

  Imm. 2.  Pisortat sullissiviini inuussutissanik suliarinninneq toqqortaqarnerlu nalunaarummut 

matumunnga ilaapput. 

  Imm. 3.  Nunatsinni niuerfimmut neqinik tunisassiornissaq siunertaralugu uumasuutinik, 

tuttuutinik, uumasunik piniakkanik tassunga ilanngullugit imaani miluumasunik toqoraaneq 

nalunaarummi matumani pineqarput. 

  Imm. 4.  Pisortat sullissiviinut peqatigiiffiillu ingerlataannut kiisalu tuniniaavinnut 

assigisaannullu atatillugu inuussutissanik utaqqiisaasumik imaluunniit ilaanniinnakkut 

suliarinninneq tuniniaanerillu nalunaarummi matumani §§ 17-mut, 22-mut, 34-mut, 35-mut 

aamma 36-mut taamaallaat ilaapput.  

  Imm. 5.  Aalisakkanik , pisanik uumasunillu tunisineq allatigulluunniit pingaarnertut 

tunisassiortup niuertarfiullu kiisalu naggataatigut atuisup akornanni toqqaannartumik 

inuussutissanik najukkani tunisineq nalunaarummi matumani §§ 17-mut, 22-mut, 34-mut, 35-

mut aamma 36-mut taamaallaat ilaapput.  

  Imm. 6. Inoqutigiinni pingaarnertullu tunisassiornermi nammineq atugassanik nammineq 

illorisani tunisassiortut toqoraanerat nalunaarummi matumani pineqanngilaq.  

 

  § 2.  Nalunaarummi matumani uku imatut paasineqassapput: 

1)  Inuussutissanik passussineq: Nioqqutissiassanik inuussutissanik suliarinninneq, 

suliareqqiineq tunisassiornerlu sunaluunniit kiisalu inuussutissanik toqqorsineq, assartuineq 

tuniniaanerlu. 

2)  Tuniniaaneq: Tunisineq, tunisassanillu neqerooruteqarneq, tuniniaanissaq 

neqerooruteqarnissarlu siunertaralugu toqqorsineq.  

3) Arferit anginerit: Arfernik angisuunik piniarneq pillugu nalunaarutit qaqugukkulluunniit 

atuuttunut Naalakkersuisut nalunaarutaannut ilaasut arferit. 

4)  Uumasunik piniagassanik passussinermik ingerlataqarneq: Inuussutissalerinermik 

ilinniarsimasunik sulisoqarluni ingerlataqarneq, nunatsinni nittarsaassinissaq sioqqullugu 

uumasunik piniagassanik naliliinissaq passussinissarlu siunertaralugu uumasunik 

piniagassanik inuussutissarsiutigalugu piniartumit pisarineqarsimasunik pisineq, 

assersuutigalugu niuertarfinni neqaarniarfiit qallersuutissaarniarfiillu. 

5) Kalaalimineerniarfiit: Uumasunik piniagassanik aalisakkanillu najukkami tuniniaavik. 

6)  Suliffeqarfik, suliffeqarfiit il.il. Suliffeqarfiit nalunaarummut matumunnga ilaasut. 

 

Akuersineq 

 

  § 3.  Suliffeqarfiit inuussutissanik inuussutissarsiutigalugu suliarinnittut, toqqortaqartut, 

assartuisut imaluunniit tuniniaasut uumasunut nakorsaqarnemut oqartussanit 

akuerineqarsimassapput. Akuerineqarnissaq anguniarlugu nalunaarummi matumani 

piumasaqaatinik suliffeqarfik naammassinnissaaq. 

    Imm. 2.  Toqoraaviup akuerineqarnerani suliffeqarfik ilisarnaatip normuanik allamik 

asseqanngitsumik tunineqassaaq. 

 

  § 4.   Illu aaqqissugaaneraluunniit annertuumik allanngortinneqarpat imaluunniit 

akuersissuteqarnermi tunngavigineqartut annertuumik allanngorpata, kiisalu piginnittut 

nikinnerini akuersissutip nutarternera pissarsiarineqassaaq. 

 

Suliffeqarfiup avatangiisii sananeqarneralu 

 

  § 5.  Suliffeqarfik avatangiisinut naleqqiullugu imatut inissisimassaaq taamaalilluni 

eqqiluisaarnikkut akornutinik pilersitsisoqarnani. 

  Imm. 2.  Suliffeqarfik  peqqissumik sanaartorneqarsimasumi aserfallatsaaliugaasumilu illumi 

inissisimassaaq. Illumi naammassisami sanaartornermi atortut kissaatigineqanngitsunik 

tuniluussissanngillat, tassunga ilanngullugit inuussutissanut toqunartullit aalat. 

  Imm. 3.  Suliffeqarfik imatut aaqqissugaassaaq avatangiisiniit pujumik pujoralammillu 

mingutsitsineq pinngitsoortinneqarluni. Pisariaqassappat isersinnaanermut pissutsit 

nakkutigineqarsinnaassapput. 

  Imm. 4.  Illup iluani atortussat qaavi eqqiarneqarsinnaanngitsut 

toqunartuiarneqarsinnaanngitsullu soorlu qisuit suliarineqarsimanngitsut atorneqassanngillat, 

atuineq mingutsitsisuunngitsoq eqqaassanngikkaanni. 

  

Imermik pilersuineq 

 

  § 6.  Suliffeqarfimmi imermik imissatut piumasaqaatinik naammassinnittumik 

naammattumik pilersorneqassaaq. Imiisiviit ilui manissuussapput matumik matoqqallutik 

eqqiluitsuutinneqarlutillu. 

  Imm. 2.  Suliffeqarfimmi imissatut pitsaassuseqartumik imermik kissartumik naammattumik 

pilersuisoqassaaq. 

  Imm. 3.  Sikut, inuussutissani atorneqartut, imissamut piumasaqaatinik naammassinnittumik 

imermik pilersinneqarsimassapput. Sikut imatut toqqorsimaneqassapput mingutsitsinermut 

illersugaallutik. 

  Imm. 4.  Aalaq, inuussutissanut toqqaannartumik atassuteqarnermi atorneqartoq 

peqqinnissamut navianarsinnaasunik imaluunniit tunisassiamik mingutsitsisinnaasumik 

akuutissanik akoqassanngilaq. 

  Imm. 5.  Imeq imissatut naatsorsuussaanngitsoq aamma aalamik, nillusaatitut, qatserinermut 

assigisaanullu inuussutissanut atassuteqanngitsunut atugassaasoq immikkut aqqutit 

ilisariuminartut aqqutigalugit ingerlanneqassaaq aamma imissamut arlaannaatigulluunniit 

atassuteqassanani imaluunniit tassunga atassuserneqarsinnaassanani. 

 

Kuuffinnut tunngasut eqqaavilerinerlu 

 

  § 7.  Suliffeqarfik atorneqarluarsinnaasunik pitsaajuartussanik kuuffeqassaaq. 

  Imm. 2.  Ruujorit kuuffiit tamarmik tamakkiisumik sulinermi kuussinnaasunngorlugit 

qulakkeerlugit naammattumik annertussusiligaassapput.  

  Imm. 3.  Ruujorit kuuffiit sananeqaaataasa inuussutissat imissallu mingutsinnginnissaannut 

qulakkeerneqarsimassapput. Orsumik immikkoortiterutaasinnaasut inip piareersaasarfiup 

silataanut inissinneqassapput. 

 

§ 8.    Eqqaaveqassaaq, eqqakkat eqqiluisaarfiusumik katersorneqarsinnaanngorlugit, 

uninngatinneqarsinnaanngorlugit peerneqarsinnaanngorlugillu. Eqqagaasiviit (eqqakkanut 

containerit assigisaallu) ussiittumik matoqassapput aamma suliffeqarfiup initaasa silataanni 

inissisimassallutik imaluunniit immikkut inini inissisimassallutik. Eqqagaasiviit 

avatangiisaasunut akornutaassanngillat. 

 

§ 9..  Inuussutissanit eqqakkat allallu eqqakkat inini inuussutissaleriffinni 

katersuuteqqusaangillat, suliffeqarfiup naammaginartumik ingerlannera eqqarsaatigalugu 

pinngitsoorneqarsinnaanngitsut eqqaassanngikkaanni. 

 

Suliffeqarfiup aaqqissuussaanera 

 

  § 10.  Suliffeqarfimmiissapput minnerpaamik: 

1)  ini tuniniaavik pisariaqartoq (sullissivik imaluunniit sullitanut ini) imaluunniit ini 

niuertarfik. 

2)  init piareersarfiit pisariaqartut, 

3)  toqqorsiviit pisariaqartut, 

4)  nillataartitsivinnit qerititsivinnullu aaqqissuussinerit pisariaqartut naammattumik 

piginnaasallit, 

5)  sulisunut perusuersartarfik errortarfilik, aamma 

6)  sulisut nerisarfiat atisaajarfiallu kiisalu pulaartunut perusuersartarfik imermik 

kuuginnartumik errortarfilik, neriniartarfik assigisaaluunniit pineqarpat. 

 

  § 11.  Suliffeqarfik imatut aaqqissugaasimassaaq taamaalilluni  

1) Inuussutissanik suliarinninneq, toqqorsineq tuniniaanerlu eqqiluisaarnikkut 

illersorneqarsinnaasumik ingerlanneqassaaq aamma suliarinninnernut mingutsitsisinnaasunut 

pisariaqartumik immikkuussallutik. 

2)  Nioqqutissiassat apuunneriniit tunisassiat naammassinissaannut  tunisassiornerup 

ingerlanera naleqquttumik ingerlanneqarsinnaassaaq. 

3)  Poortuutissat toqqorsiviinut naleqquttumik inissaqassaaq. 

4)  Atortut, puut, pequtit ikkussukkallu eqqiarnissaannut tulluartunik aaqqissuussaqassapput. 

5)  Uumasunut ajoqutaasunut soorlu sullinernut, terissanut timmissanullu naapertuuttumik 

illersuutinik peqassaaq. .Uumasut ajoqutaasut akiorneqassapput. 

 

Init aaqqissuunneqarnerat 

 

  § 12.  Inini nerisassat suliarineqarfiini poortorneqartillugu uninngatinneqartarfiini makku 

naammassineqarsimassapput: 

1) Natit ussissunik sananeqaateqassapput milluaasinnaanngitsunik asanneqarsinnaasunillu, 

quppaqaratik kiisalu asakkuminartuullutik toqunartuiaruminartuussallutillu. Natit 

pisariaqarfiisigut kuuffiup tungaanut sivingaarnilerneqartassapput. 

2) Iikkat imermit pitarneqarsinnaassanngillat, atortussaassapput milluaasinnaanngitsut 

asanneqarsinnaasulli aamma qaamasumik maninneqartassapput.  Qaavi sulinermut 

pineqartumut tulluartumik portussuseq tikillugu manissapput asakkuminartuullutik 

toqunartuiaruminartuussallutillu. Iikkamiit natermut ikaarsaariarnerit 

eqqiaruminartunngorlugit suliarineqassapput. 

3) Qilaat ippassinnaajunnaarlugit aamma aalamik pilersitsiffiusinnaajunnaarlugit, 

oqunnaveerlugit aamma qalipaataajarnerat killilerlugit eqqiaruminartuussapput.  

4) Igalaat ammanerillu allat ippattarnissaat pinngitsoortittussanngorlugit aaqqissugaassapput.  

Igalaat ammaneqarsinnaasut pisariaqartitsineq malillugu sullinernit 

iserfigineqarsinnaajunnaarlugit qassutaasaqassapput aammalu eqqiaanialernermi 

peerneqarsinnaasariaqarlutik.  

5) Matut quasattunik milluaasinnaanngitsunillu qalligaassapput eqqiaruminartuullutillu.  

6) Tummeqqat, elevatorit usingiartarfiillu, majuartarfiit, eqqagassanik nakkartitsiviit 

ikiuinissamullu atortut inuussutissanut mingutsitsisinnaajunnaarsillugit aaqqissugaassapput.  

 

  § 13.  Inini nerisassanik suliaqarfiusumi ruujorit, ledningit assigisaallu imatut 

ikkunneqarsimassapput taamaalilluni aalap iminnguunnerani inuussutissat toqqaannartumik 

toqqaannanngitsumilluunniit mingutsinneqarnissaat pinngitsoortillugu taamaalillunilu 

eqqiiaanissaq ajornarsisinnagu. 

  Imm. 2.  Ruujorit pisariaqassappat oqorsagaassapput imatullu qaaqarlutik pujoralak aamma 

aalap iminnguunnera, oquk katagarnerillu pinngitsoortinneqarlutik. Eqqiaruminartuussapput, 

 

  § 14.  Inini piareersarfinni taakkuluunniit qanigisaanni tikikkuminartumik asaffeqassaaq. 

Asaffik perusuersartarfiup silataani immikkut inissisimassaaq perusuersartarfimmi asaffik 

tassunga atatillugu akuerineqarsinnaavoq. 

  Imm. 2.  Suliffeqarfimmi errorfiit tamarmik kissartumik nillertumillu imeqassapput 

kuuffissuarmut malitassat malillugit kuuffeqassallutik. Errorfinni tamani qaqorsaateqarlunilu 

igittakkanik ataasiaannartakkanik allaruteqassaaq pisariaqarpallu assannut 

tunillannartuiaateqassalluni. 

 

  § 15.  Inuinnaat igaffii allalluunniit inuinnarnit najugaqarfiusut suliffeqarfiup ilaatut 

ilaatinneqassanngillat. 

  Imm. 2.  Perusuersartarfinniit uumasuuteqarfinniillu ininut inuussutissaleriffinnut 

toqqorsivinnullu toqqaannartumik isertoqarsinnaassanngilaq. 

 

Qullilersuineq silaannarissarnerlu 

 

  § 16.   Init ullup qaamaneranit imaluunnit qaammaqqutinik naammattumik 

qaammaqquteqassapput.  

  Imm. 2.  Qulliit  qullilerfiillu inini piareersarfinni imaluunnit  inuussutissanut 

poortugaanngitsunut toqqorsivinni nivinngasut imatut illersugaassapput atornerini 

inuussutissat mingutsinneqarsinnaanatik. 

 

  § 17.  Init, nillataartitsiviit qerititsiviillu minillugit, pissusissamisoortumik imaluunniit 

maskiinalimmik silaannarissarfeqassapput. Silaannarmik milluaavik pisariaqassappat 

sullinernut qassutaasaqassapput, eqqiaanermi ajornanngitsumik peerneqarsinnaasut.  

  Imm. 2.  Maskiinamik silaannarissarfinni inimut ipiitsumut silaannap isaasup ininik 

mingoqarfiusunik aqqusaagaqannginnissaat qulakkeerneqassaaq. 

 

Pequtit, atortut, maskiinat il.il. 

 

  § 18.  Maskiinat, atortut, ikisiviit allallu inuussutissalerinermut atatillugu atorneqartut imatut 

aaqqinneqarsimallutillu ilusilerneqarsimassappuut eqqiaruminartuullutik pisariaqalersillugulu 

misissuiffigiuminartuullutik.  

  Imm. 2.  Pequtit imatut aaqqissuunneqassapput pequtinik eqqaaniittunillu eqqiaaneq 

ajornarsisinnagu. 

  Imm. 3.  Qaat inuussutissanit attorneqarsinnaasut: 

1)  atortuussapput sananeqaatinik toqunartunik, tipimik susunninnermilluunniit 

tunniussisinnaanngitsut,  

2)  millugussinnaanngitsut,  

3)  manngertornersinnaangitsut,  

4)  uteqattaartumik eqqiarneqarsinnaallutillu toqunartuiarneqarsinnaassapput, aamma  

5)  sigginneqaratillu quppaqassanngillat.  

 

Inuussutissanik suliareqqiineq, toqqorsineq niuernerlu 

 

  § 19.  Nalinginnaasumik nerineqarnermigut nappaatinik tunillaasinnaaneq, 

napparsimalissutaasinnaanera, toqunartoqalersimaneraluunniit naatsorsuutigisariaqarluni 

imaluunniit isikkuata kusanaallisimanera, mikiarsimanera, mingutsinneqarsimanera, 

kukkusumik passunneqarsimanera allalluunniit pissutigalugit inuit nerisassaattut 

isigineqarsinnaajunnaarsimappat inuussutissaq suliarineqassanngilaq, nioqqutigineqarnani 

allanulluunniit tunniunneqarnani. 

 

  § 20.  Suliffeqarfimmut akisussaasoq nioqqutissiassat, inaarnagit suliat nioqqutissallu 

naammassisat tiguneqarnerini atorneqarnerinilu nutaajunerinik peqqinnartuunerinillu, kiisalu 

tamanna inatsisini aalajangersarneqarsimappat, suliffeqarfimmit pisariaqartumik 

akuersissuteqartumeersuuneranik nakkutiginnissaaq. 

  Imm. 2.  Inuussutissanik suliarinninneq eqqiluisaarnikkut peqqinnissakkullu 

illersorneqarsinnaasumik ingerlanneqassaaq.  

  Imm, 3.  Inuussutissanik uutiterinermi inuussutissap ilua tamarmi minnerpaamik 75°C-inik 

kissassuseqartinneqarsimassaaq, inuussutissap pissusiata tamanna ajornartinngippagu. 

  Imm. 4.  Inuussutissat uutiterneqartut tamatuma kinguninngua nillorserneqarnerminni 

sivisunerpaamik nalunaaquttap akunneri pingasut ingerlaneranni 65°C-init 10°C-inut 

nilloriartuaartinneqarsimassapput, tamatumalu kingorna nillataartitsivimmi 5°C-inik 

kissassusilimmi tassanngaluunniit nillernerusumi toqqortarineqassallutik.  Taamatullu 

nillataartinneqassanngilaq inuussutissanik uutiterineq minnerpaamik 65°C-

imiitinneqarsimappat. 

  Imm. 5.  Inuussutissanik manninnik akulinnik suliarinninnermi suliffeqarfimmit 

akuerisaasumiit manninnit tunisassiat uutiterneqarsimasut taamaallaat atorneqaqqusaapput, 

manniit akuliunnerisa kingorna inuussutissaq minnerpaamik 75°C-mik 

kissanneqarsimanngippat. 

  Imm. 6.  Inuussutissanik qerisunik suliaqarnermi qerititsineq ima ingerlanneqassaaq 

taamaalilluni naleqquttutut isigineqarsinnaasumik nioqqutissat sukkanerpaamik tamarmik 

qeritinneqarlutik taamaalilluni inuussutissaq tamarmiusumik -18°C appasinnerusumilluunniit 

nillissuseqalerluni. 

 

  § 21.   Inini inuussutissaleriffiusuni, toqqorsiviusuni imaluunniit niuerniarfiusuni pujortarneq 

nerisassanillu nerineq akuerisaanngilaq. Tamannali neriniartarfinni assigisaanilu 

niuerniarfiusunut atuutinngilaq. 

  Imm. 8.  Inini inuussutissaleriffiusuni, toqqorsiviusuni niuerfiusunilunniit uumasut 

iseqqusaanngillat. Tamannali neriniartarfinni assigisaanilu niuerniarfiusunut atuutinngilaq. 

 

  § 22.  Poortuinermi atortut poortuutissallu eqqiluisaarnikkut nammaginartuni 

toqqortarineqassapput. 

  Imm. 2.  Poortuinermi atortut atortup ilaani peqqinnissamut navianarsinnaasunik imaluunniit 

allatigut inuussutissamut ajoqusiisinnaasumik inuussutissamiilersitsisinnaassangillat. 

 

  § 23.  Inuussutissat mingutsinneqarsinnaanatik toqqortarineqartassapput.  Inuussutissat 

suliarineqanngitsut suliareriikkallu immikkoortinneqartassapput. 

 

Eqqiluisaarneq aserfallatsaaliuinerlu 

  § 24.  Sulliviup avatangiisai inillu eqqiluitsuutinneqassapput torersarneqassallutik 

pitsaasumillu aserfallatsaaliugaassallutik.  Eqqiluitsuutitsinissaq pissutigalugu 

pisariaqartinneqartut malillugit akulikitsumik eqqiaasoqartarlunilu torersaasoqartassaaq. Inini 

inuussutissaleriffiusuni minnerpaamik ullut suliffiusut tamaasa eqqiaasoqartassaaq.  

  Imm. 2.  Init silaannarissagaassapput. Silaannarissaanermik aaqqissuussinerit 

eqqiluitsuutinneqassapput. 

  Imm. 3.Pequtit, atortut maskiinallu eqqiluitsuutinneqassapput aserfallatsaalineqarluarlutillu. 

Eqqiiaaneq kingornatigullu toqunartuiaaneq eqqiluisaarnermik pissuteqartumik akulikitsumik 

pisassaaq, taamaattorli ikinnerpaamik ulluni suliffiusuni tamani ataasiarluni. Qaat 

inuussutissanit attorneqartut  toqunartuiaassutip tulluartumik sunniuteqareernerata kingorna 

imermik kingunerneqassapput. 

  Imm. 4.  Toqunartuiaaneq imatut ingerlanneqartassaaq: 

1) Imeq kissartoq, aalaq imerluunniit minnerpaamik 80°C-mik kissassusilik atorlugu 

minutsini marlunni imaluunniit kissassuseq piffissallu ataqatigiissinnerisigut toqunartuiaaneq. 

2)  Toqunartuiaatit ilanngussaq 1-imi allanneqarsimasut atorlugit toqunartuiaaneq. 

Toqunartuiaatit allat Naalakkersuisuniit akuersissuteqarnikkut taamaallaat 

atorneqarsinnaapput. 

  Imm. 5.  Toqunartuiaatit atortut akuisa sunniutai pillugit paasissutissanik 

pilersorneqarsimasuni taamaallaat puuaniitinneqassapput. 

 

Inuussutissanik assartuineq 

 

  § 25.  Assartuutit imaluunniit assartuinermi poorineqartartut inuussutissat 

assartorneqarnerini atorneqartartut eqqiluitsuutinneqarlutillu aserfallatsaaliugaassapput, 

taamaalillutik inuussutissat mingutsinneqarnissaminnut illersorneqarsinnaaqqullugit.  Taakku 

toqunartuiaruminartunngorlugit ilusilersugaallutillu sananeqaateqassapput.  

  Imm 2.  Inuussutissat assartuutini imatut inissinneqassapput inuussutissani imaluunniit 

inuussutissanut poortuutit mingutsinneqarnissai pinngitsoortinneqarlutik. 

  Imm. 3.  Assartuutit inuussutissanut nillataartitanut qerigasuartitanulluunniit assartuinermi 

atorneqartut aaqqissuunneqassapput kissassusissamik/nillissusissamik aalajangersakkat 

atuuttut eqqortinneqarsinnaasunngortillugit. Assartuutini taakkunani 

issisiuteqassaaq/kiassiuteqassaaq. 

  Imm. 4.  Nerisassanik qerisunik assartuinermi nioqqutissat -18⁰C-iutinneqarlutik 

nillernerusumitinneqassapput. Sivikitsumik nillissutsip annerpaamik 3⁰C-mik qaffannera 

akuerineqarsinnaavoq. 

  

Nammineerluni nakkutilliineq 

 

  § 26.  Suliffeqarfiit inuussutissanik suliaqartut pequtit, atortut maskiinallu inuussutissanut 

attuutsinneqartut kiisalu init inuussutissaleriffiusut. Eqqiarneqartarnerannut 

tunillannartuiarneqartarnerannullu pilersaarusiussapput.  

  Imm. 2.  Inuussutissalerinermi peqqissutsikkut aarlerinaatinik nalilersuineq aallaavigalugu 

pilersaarut aalajangersarneqassaaq. Naleqqutinngitsunik eqqiaariaatsinik 

atuisoqannginnginnissaa qulakkeerneqassaaq . 

  Imm. 3. Suliffeqarfiup eqqiiaarisaasiata inuussutissat suliarineqarsimasut imatut 

sunnissanngilai peqqinnissamut aarlerinartunngorlutik. 

  Imm. 4.  Najoqqutassap maleqqissaarneqarnissaa suliffeqarfiit qulakkiissavaat. 

  Imm. 5.  Toqqorsiviit kissarnerinut, aamma nioqqutissat kissarnerinut piumasaqaatit 

malinneqarnissaat suliffeqarfiit qulakkeertassavaat, taakkulu kiassusaat nalunaarsortarlugit. 

Nillataartitsivimmi qerititsivimmilu nillissuseq eqqortoq uuttorniarlugu sulisut 

nillisiutinut/kiassiutinut periarfissaqassapput. Nillissuseq/kiassuseq uuttorneqartoq 

nalunaarsukkamit takuneqarsinnaassaaq.  

  Imm. 6. Nammineerluni nakkutilliinermut Uumasunut nakorsaaneqarfik suli allanik 

piumasaqaateqarsinnaavoq. Tamanna pingaartumik suliffeqarfinnut asiujasunik 

inuussutissalerisunut najugaqarfigisamit ungasinnerusumut nassiussisartunut atuuppoq. 

  

Sulisut eqqiluisaarneri peqqissutsikkullu qanoq inneri 

 

  § 27.  Inuussutissalerineq, eqqiiaaneq toqunartuiaanerlu kiisalu sulinerup 

illersorneqarsinnaasumik ingerlanneranut pingaaruteqartut sulisut eqqiluisaarneri 

ipiitsuunerilu pillugit nalunaarummi matumani aalajangersakkat pillugit atorfeqartut 

pisariaqartumik innersuunnissaannut suliffeqarfimmi akisussaasoq isumaginnissaaq. 

 

  § 28.  Inuit tassani inuussutissanik passussisarfimmi sulisut inuttut eqqiluisaarluartarnissaat 

aamma eqqortunik eqqiluitsunillu sulliseqartarnissaat kiisalu nasaqartarnissaat 

isiginiarneqassaaq. 

  Imm. 2.  Inuit inuussutissanut tuniluussinnaasumik anniaateqartutut imaluunniit 

nappaateqartutut ilisimaneqartut imaluunniit pasitsaanneqartut imaluunniit assersuutigalugu 

tunillaannartumik kilersimasut, amimikkut aseruuttoorsimasut, nalinginnaasumik kilersimasut 

imaluunniit timmittut, inuussutissat napparsimalersitsisumik tappiorannartunik 

toqqaannartumik imaluunniit toqqaanngitsumik mingutsinneqarsinnaappata, 

inuussutissaleriffiusumi suleqqusaanngillat. 

  Imm. 3.  Nutaamik kilerneq, assersuutigalugu kilerneq, imermik pitarneqarsinnaanngitsumik 

nimerneqassaaq taamaalilluni nioqqutissiassat tunisassiallu mingutsinneqarsinnaanatik. 

  Imm. 4.  Sulinerup aallartinnginnerani, perusuersartarfimmeereernerup kingorna inuit 

assatik, qaqorsaat imerlu kissartoq pisariaqassappallu assannut tunillannartuiaat atorlugu, 

errortussavaat eqqiluisaarnikkullu pissuteqartumik tamanna pisariaqarpat akulikitsumik. 

 

  § 29.    Pujortarneq, nerisassanik imeruersaatinillu nerineq inuillu pigisaannik 

toqqortaqarneq inini suliarinniffinni toqqorsivinnilu akuerisaanngilaq. 

 

Kalaalimineerniarfinni inuussutissanik suliarinninneq passussinerlu 

  § 30.  Kalaalimineerniarfinni inuussutissanik suliarinninneq inerteqqutaasoq, tuniniaanermut 

atatillugu erisarneq, saliineq uulliliinerlu eqqaassangikkanni. Takujulli imm. 2. 

  Imm. 2.  Inuussutissanik suliarineqarsimasunik ukuninnga Kalaalimneerniarfimmi tunisineq 

akuerisaavoq: aalisakkat panertitat, tarajortikkat qerisullu aamma inuussutissarsiutigalugu 

piniartunit aalisartunilluunniit pisarineqarsimasut. Taakku nalunaarummut matumunnga 

ilaapput, taamaallaalli §§ 17, 22, 34, 35, 36 eqqortissallugit. 

 

  § 31.Kalaalimineerniarfinnit tuniniaaneq nunaminertami kommunalbestyrelsimit 

innersuussutigineqartumi taamaallaat ingerlanneqarsinnaavoq. Atortorissaarutit 

pisariaqartinneqartut pigineqarnissaat, aalajangersakkallu matuma tulliani taaneqarsimasut 

eqqortinneqarnissaat kommunalbestyrelsip qulakkiissavaa. 

  Imm. 2.  Inuussutissat mingutsinneqarnissaat pinngitsoortinniarlugu Kalaalimineerniarfik 

pilersinneqassaaq, eqqiluitsuutinneqarluni aserfallatsaalineqarlunilu. 

  Imm. 4.  Inuussutissanut ilitsivigineqartartut qaavi pitsaasuussapput, manissuullutik, 

asanneqarsinnaallutik. 

  Imm. 5. Imermik imissamut piumasaqaatinik naammassinnittumik naammattumik 

pilersorneqassaaq. 

  Imm. 6.  Assannut asaffiusinnaasunik atortorissaarusersuisoqassaaq.    

  Imm. 7. Eqqagassat eqqiluisaarnissamut akornutaanngitsumik katersorneqarsinnaassallutillu 

piiarneqarsinnaassapput.  

  Imm. 8.    Inuussutissat mingutsinneqarsinnaajunnaarlugit inissinneqartassapput.  

  Imm. 9.  Atorfeqartut eqqiluisaarnissaq pillugu pikkorissarnermik akuerisaasumik 

naammassisaqarsimassapput pisariaqassappallu inuussutissanik eqqiluisaartumik 

passussinermi ilitsersuunneqassallutik. 

  Imm. 10.  Inuussutissat tamarmik Kalaalimineerniarfinni tuniniarneqartut ulloq pisarineranik 

passunneralu aamma inuussutissarsiutigalugu aalisartup imaluunniit piniartup aqqanik 

nalunaaqutserneqarsimassapput.  

  Imm. 11.  Kalaalilimineerniarfimmi erseqqisumik ima oqaasertalimmik allagartaliisoqassaaq 

"Kalaalimineerniarfimmi tunineqartut inuussutissat uumasunut nakorsanut 

oqartussaqarfimmit misissorneqarsimanngillat". 

 

Uumasunik piniagassanik passussiffiit suliffeqarfiit 

 

  § 32.  Nunatsinni niuerfimmi tunisinissaq siunertaralugu inuussutissarsiutigalugu piniartuniit 

umimmaat tuttullu piniakkat neqaannik nutaanik piserusuttut suliffeqarfiit Kalaallit Nunaanni 

uumasut nakorsaqarnikkut oqartussaniit uumasunik piniagassanik passussinissamik 

ingerlatsivittut akuerisaanissaq pillugu qinnuteqassapput. 

  Imm. 2.  Uumasuni piniagassanik passussinermik suliffeqarfiup nalunaarummi matumani 

aalajangersakkat naammasissavai § 38, imm. 23 minillugit.  

  Imm. 3.  Inuussutissalerinikkut ilinniarsimasunik sulisoqassaaq, assersuutigalugu 

neqaarniartoq imaluunniit igasoq. 

  Imm. 4.  Uumasunut ataasiakkaanut tunisinermi ilitsersuutit pigineqassapput.  

  Imm. 5.  Kimit pisisimaneq pillugu nalunaarsuisoqassaaq, soorlu aamma uumasunik 

piniagassanik passussinermi suliffeqarfiup tunisassiat pisiarineqartut piniagassanik 

pisassiissutigineqartunit akuerisaasumik pisaasimaneri, uumasut nalunaarutigisimaneri 

aamma akuersissummik atuuttumik naqissuserneqarsimaneri isumagissavai. 

  Imm. 6.  Uumasunik piaqqiortitanik, soorlu tuttunik nujuillisakkanik 

tunisisoqaqqusaanngilaq. 

  Imm. 7.  Uumasut pisiat nalunaarummi matumani § 31 malillugu aqajarormiui 

peerneqarsimassapput. 

  Imm. 8.  Neqit tunisassiallu suliarineqarsimasut imatut erseqqissumik 

nalunaaqutsigaassapput: "Tunisassiaq toqqaannartumik inuussutissarsiutigalugu 

piniartumeersuuvoq/uumasut nakorsaannit misissorneqarsimanngilaq". 

  

Toqoraavimmut aalajangersakkat ilassutaasut 

 

  § 33.  Toqoraavik minnerpaamik ukuninnga immikkoortoqassaaq: 

1)  uumasunut toqoraavimmi unnuisussanut  naammattunut inissaqartumik 

nersutaasiveqassaaq, 

2)  ini toqoraavik ima angissuseqassaaq sulineq eqqiluisaarnikkut illersorneqarsinnaasumik 

ingerlanneqarsinnaalluni iigaqarluni minnerpaamik 3 meterimik portussuseqartumik 

imaluunniit qilaamut asanneqarsinnaasoq, 

3)  toqoraavimmi ilisimajunnaartitsinermut aaversinissamullu immikkortoqassaaq, 

eqqaaniittuniit erseqqissumik immikkoortinneqartumik, 

4)  nivinngaaffeqassaaq taamaalilluni aaversinerup kingorna suliareqqinnera uumasup 

nivinganerani sapinngisamik pisinnaalluni, 

5)  naammattumik inissaqartumik ini nillataartitsivik, uumasut toqorarneqarsimasut 7°C-imut 

appasinnerusumulluunniit nillortinneqarnerinik qulakkeerisoq aamma toqoraavimmi igitat 

(uummatit, tinguit tartullu) uullineqannginnerini, qeritinnginnerini assartunngineriniluunniit 

3°C-imut appasinnerusumulluunniit nillataartinneqarlutik aamma 

6)  naammaattumik inissaqartumik pisariaqartumik qerititsivik, neqit sinnikullu -12°C-imut 

appasinnerusumulluunniit qeritinneri qulakkeerlugu. 

 

  § 34.  Uumasut toqoraavimmukaanneqartut ingerlaannaq ilisimajunnaartinneqarlutillu 

toqunneqassapput. Aaviineq, ameersineq erlaveersinerlu isumagineqassapput neqip 

mingutsinneqarnissaa pinngitsoortinniarlugu. 

  Imm. 2.  Erlaveersineq ilisimajunnaartitsinerup kingorna nalunaaquttap akunnera ataaseq 

qaangiutsinnagu naammassineqarsimassaaq. Erlaviit uumasullu ilai allat uumasumit toqutamit 

immikkoortinneqarpata timimut pineqartumut atassuteqarneri paasiniarlugu 

nalunaaqutserneqassapput. 

  Imm. 3.  Uumasoq toqunneqartoq amiiarnerata nalaani kingorna natermut attuutissanngilaq. 

 

  § 35.  Uumasunut piniakkanut angisuunut, akuerisaasumut toqoraavimmukaannissai 

siunertaralugu pisarineqartup aqajaa ammarneqassaaq, erlaviilu peerneqarlutik, tingua, 

massak tartualu minillugit piniartumillu misissorneqarlutik. 

  Imm. 2.  Sakiata aqajaaniit erlaviit, tinguk, massak tartullu uumasumut ilaatinneqassapput, 

taamaalilluni erlaviit uumasullu timaata sinnera peqatigalugit uumasut nakorsaata 

misissorsinnaallugit. Niaqoq tammajuitsussatut atorneqarsinnaavoq. 

 

  § 36.  Inimi toqoraavimmi aqajaqqup erlaviillu imaarnissai aamma amit kukiffaalu 

uninngatinnissai inerteqqutaavoq. 

 

  § 37.  Uumasut napparsimasut imaluunniit uumasut napparsimasutut pasitsaanneqartut 

suliffeqarfimmi toqunneqaqqusaanngillat, erseqqinnerusumik piumasasqaateqarluni 

tamatumunnga uumasut nakorsaat akuersisimanngippat. 

 

  § 38.  Uumasut toqunneqarnissaat sioqqullugu uumatillugit misissorneqassapput.  

  Imm. 2.  Toqoraanerup kingorna uumasumi immikkoortut tamarmik misissorneqassapput 

neqip inunnit nerisassatut naleqquttuunera qulakkeerniarlugu. 

  Imm. 3.  Uumasut piniakkat angisuut aqajai piniartumit ammarneqartut, tak. § 31, 

toqoraavimmut apuunneraniit kingusinnerpaamik nalunaaquttap akuuneri 18-it 

qaangiutsinnagit uumasumi immikkoortut tamarmik misissorneqassapput. 

  Imm. 4.  Imm. 1 aamma 2-mi taaneqartoq misissuineq uumasut nakorsaannit 

ingerlanneqassaaq. 

 

Arfernut angisuunut pilaffiit 

 

  § 39. Arfernik angisuunik pilanneq nunaminertami kommunalbestyrelsimit 

innersuussutigineqartumi taamaallaat ingerlanneqarsinnaavoq. Atortorissaarutit 

pisariaqartinneqartut pigineqarnissaat, aalajangersakkallu matumunnga tulliullutik 

taaneqarsimasut eqqortinneqarnissaat kommunalbestyrelsip qulakkiissavaa. 

  Imm. 2.  Pilaffik avatangiisinut naleqqiullugu imatut inissinneqarsimassaaq eqqiluisaarnikkut 

ajoqutissaqalertussaanani. 

  Imm. 3.  Pilaffik imatut aaqqissugaassaaq uingassalluni taamatullu atortoq kuerarlugu 

ajornanngitsumik salinneqarsinnaalluni. 

  Imm. 4.  Imermik naammattumik pilersuisoqarsinnaassaaq, immameersinnaalluni. 

  Imm. 5.  Arferup qaqinnissaanut pilaffiullu imermik kuerarnissaanut atortussanik 

pisariaqartunik peqassaaq. 

 

  § 40.  Pilanneq kommunalbestyrelsimut nalunaarutigineqassaaq arferlu nunamut 

qaqinneqariarpat kingusinnerpaamillu toqunneqarneraniit nalunaaquttap akuneri 18-it 

qaangiutsinnagit aallartinneqarsimassalluni. 

  Imm. 2.  Neqit ristini, qalissiarsuarni ipiitsuni imaluunniit karsini inissinneqassapput 

taamaalilluni mingutsinneqarnani. 

  § 41.  Pilaffimmiit neqinik assartuineq imatut ingerlanneqassaaq neqip mingutsinneqarnissaa 

pinngitsoortinneqarluni. 

 

Immikkut ittumik akuersissuteqarneq 

 

  § 42.  Kapitalini 6, 7, 8, 13 aamma 16-imi aalajangersakkaniit kiisalu § 34, imm. 1, 

naggammut siullermut, pissutsit tamatumunnga pissutissaqartitsippata, Naalakkersusut 

immikkut ittumik akuersisinnaapput. 

  

Pineqaatissiissutit  

 

§ 43  § 3, § 1, §§ 4-22, § 23, imm. 1-3, §§ 24-32 aamma § 33, imm. 2 aamma  §§ 34-36-mik 

unioqqutitsineq pinerluttulerineq pillugu Inatsimmi malittarisassat malillugit akiliisitsinikkut 

arsaarinninnermilluunniit pineqaatissiinermik kinguneqarsinnaavoq. 

Imm. 2.   Unioqqutitsinerit aktieselskabinit piginneqatigiiffinnilluunniit, 

piginneqataassuteqarnikkut ingerlatseqatigiiffinnit assigisaanniilluunniit 

piliarineqarsimappata ingerlatseqatigiiffimmut akiliisitsinermik arsaarinninnermilluunniit 

pillaassutaasinnaavoq. Naalagaaffik, Naalakkersuisut, kommune imaluunniit kommuninit 

ataatsimoortut unioqqutitsisuuppata naalagaaffik, Naalakkersuisut, kommune imaluunniit 

kommuninit ataatsimoortut akiliisitsinermik arsaarinninnermilluunniit 

pillaatissinneqarsinnaapput.  

  Imm. 3.  Pillaammik akiliisitsinerup arsaarinninnerulluunniit saniatigut Kalaallit Nunaanni 

inuussutissalerinermik ingerlatsinermik pisortanit akuersissuteqarnissamik 

akuerineqarnissamilluunniit piumasaqaateqarfiusumik piffissami aalajangersimasumi 

utaqqiisaasumilluunniit ingerlatsisinnaajunnaarsitsisoqarsinnaavoq. 

 

  

Atuutilersitsinermut atorunnaarsitsinermullu aalajangersakkat 

  § 44.   Nalunaarut ulloq 1. maj 2024 atuutilissaaq.   Imm. 2.  Tamatuma peqatigisaanik 

suliffeqarfiit inuussutissaleriffiit pillugit Namminersorlutik Oqartussat nalunaarutaat nr. 50, 

21. december 1994-imeersoq atorunnaarsinneqarpoq. 

 

 

 

Namminersorlutik Oqartussat, ulloq 1. maj 2024 

  

 

 

Kim Kielsen 

Aalisarnermut Piniarnermullu Naalakkersuisoq 

/ Emanuel Rosing  

 


